
Ayat itu masih terngiang-ngiang di telinga. 
walaupun sudah bertahun berlalu. Itulah 
antara bahasa harian di wad NICU, bahasa 
yang hanya difahami oleh para jururawat 
dan ibu bapa yang anaknya sedang 
berjuang di situ. “Makan darah" bukan 
bermaksud menakutkan, tetapi itulah 
istilah manja untuk transfusi darah yang 
dilakukan kepada bayi-bayi keciL yang 
memerlukan bantuan tambahan untuk
terus hidup.

Hari itu, aku sedang mendodoikan Ariq di 
pangkuan, ditemani suamiku yang duduk di 
sisi. Suasana wad yang sunyi tiba-tiba 
dikejutkan oleh suara jururawat yang 
menolak troli kecil berisi kelengkapan 
perubatan. Kami berpandangan sesama 
sendiri, berdebar menanti giliran, sambil 
berdoa semoga segalanya baik untuk anak- 
anak kecil di wad itu.

Bagi yang tidak pernah melaluinya, 
mungkin sukar membayangkan kehidupan 
di NICU. Rutin harian penuh dengan bunyi 
mesin, tangisan halus bayi, dan langkah 
jururawat yang sentiasa sibuk memeriksa 
tiub, ubat dan peralatan. Di situlah kami 
belajar tentang kekuatan yang sebenar, 
bukan daripada kekuatan fizikal sahaja, 
tetapi daripada hati yang sentiasa berdoa 
dan berharap.

Hampir tiga bulan Ariq menjadi penghuni 
NICU. Dalam tempoh itu, kami belajar erti 
sabar, tawakal dan syukur. Setiap hari, kami 
menghitung berat badannya, melihat 
pernafasannya, dan memerhati setiap 
perubahan kecil dengan penuh harapan. 
Tidak ada yang lebih menggembirakan 
selain mendengar jururawat berkata, “Ariq 
nampak makin sihat dan kuat hari ni.”



“Akhirnya, pads hari ke-86, Ariq 
dibenarkan pulang kerana kesihatannya 
sudah stabil dan berat badannya telah 
meningkat melebihi 2.2 kilogram. Tidak 
dapat aku gambarkan perasaan waktu 
itu, gembira, terharu dan takut 
semuanya bercampur. Kami akhirnya 
dapat membawa pulang anak kecil 
kami, tetapi daLam hati, kami tahu 
perjuangan belum selesai. Kehidupan di 
luar NICU bermula dengan rutin yang 
hampir sama, sanitize tangan setiap kali 
menyentuh Ariq, menjaga kebersihan 
rumah, mengelakkan kunjungan orang 
luar, dan memastikan segala-galanya 
kekal steril.

Ayah Ariq memainkan peranan besar 
dalam perjalanan ini. Dia mengorbankan 
cuti rehat, mengambil cuti separuh gaji 
selama enam bulan, kemudian cuti tanpa 
gaji selama setahun semata-mata untuk 
menjaga Ariq sepenuh masa. Selama 
hampir dua tahun, dia menjadi 
househusband, menguruskan segalanya 
dengan penuh sabar dan kasih sayang. 
Tidak ramai ayah yang sanggup berkorban 
sebegitu, tetapi dia lakukannya tanpa ragu.

ApabiLa Ariq mencecah usia dua tahun, 
barulah kami berani menghantarnya ke 
pengasuh. Usianya tiga tahun menjadi 
detik penting apabila dia mula ke pusat 
asuhan dan tadika. Kami ingin membantu 
perkembangan pertuturannya, kemahiran 
motor dan interaksi sosialnya agar seiring 
dengan kanak-kanak seusianya. 
AlhamduLillah, Ariq menunjukkan 
perkembangan yang sangat baik, dia aktif, 
ceria dan semakin petah berbicara.

Namun, perjalanan ini masih belum 
benar-benar mudah. Dalam tempoh 
usia dua hingga Lima tahun, kami masih 
perLu membawa Ariq ke hospital untuk 
pemeriksaan berkala. Ada waktunya dia 
terpaksa dimasukkan ke wad semula 
kerana masalah paru-paru. Paru- 
parunya masih sensitif terhadap habuk, 
asap dan cuaca sejuk, kesan daripada 
kelahirannya yang pramatang ketika 
paru-parunya masih belum matang 
sepenuhnya.

Kini, Ariq sudah berusia tujuh tahun. Dia 
sudah bergelar murid sekolah rendah, 
lengkap berpakaian seragam dan beg di 
belakang, sesuatu yang duLu kami hanya 
mampu bayangkan di sebalik kaca NICU. 
Walaupun kelihatan normal seperti anak- 
anak Lain, kami masih berhati-hati dalam 
soaL kesihatannya. Setiap batuk kecil, 
setiap perubahan cuaca, tetap 
membuatkan kami berdebar. Ariq juga kini 
disahkan menghidap asma, kesan jangka 
panjang daripada keadaan paru-parunya 
yang sensitif sejak lahir.

Namun begitu, kami tidak pernah berhenti 
bersyukur. Melihat Ariq membesar dengan 
ceria dan aktif sudah cukup membuatkan 
segala pengorbanan kami terasa berbaloi. 
Dari hari-hari penuh tangisan di NICU, ke 
saat dia mula menulis huruf pertama di 
buku, setiap langkahnya adalah anugerah 
yang sangat berharga.

Terima kasih, Ariq, kerana memberikan pengalaman yang sangat berharga kepada 
ayah dan bonda. Terima kasih juga kerana menjadi sumber kekuatan kami dan 
membawa makna baharu dalam hidup kami. Segala pengorbanan dan air mata di 
NICU menjadikan kami insan yang kerdil di sisi nikmat-Mu, ya Allah. Kami bersyukur 
tidak terhingga kerana Engkau menghadirkan Ariq dalam hidup kami, merjadikannya 
anugerah yang mengajar kami erti sabar, kasih sayang dan syukur yang sebenar. 
Semoga Ariq terus sihat, kuat dan membesar menjadi insan yang hebat di bawah 
lindungan rahmat-Mu.

Kerana dalam setiap detik bersama Ariq, kami percaya....keajaiban itu benar-benar 
wujud.

-Tamat ~

